
FALA O PROMOTOR DO DÍA DAS LETRAS GALEGAS

Ano tras ano víñase conmemorando en todo o territorio do Estado, cada 23 de abril, a data do pasamento 
de Cervantes coa denominación do Día do Libro.  Ideárase para exaltar en festividade, ó libro escrito en 
idioma castelán. Parecíame que tendo Galicia unha literatura e unha lingua de seu, sería conveniente que 
contase cunha festa simbólica semellante. Unha festa cultural consagrada especialmente á rememoranza 
exaltatoria e difusora das letras na nosa fala. Andei a precurar unha data que, como no caso do castelán, 
tivese acento significativo na historia literaria de Galicia. 

Metido nesa procura batín co 17 de maio, día no que Rosalía lle dedicou a Fernán Caballero a súa obra 
Cantares Gallegos. Quizais fora tamén esta data o da saída da edición Pareceume que era a tal referencia 

cronolóxica axeitada para a finalidade prevista. Foi así como me decidín a propor a data 
devandita para celebrala anualmente coa denominación de Día das Letras Galegas. 
Coincidía o ano 1963 co centenario da publicación do libro rosaliano. Para lle dar 
visibilidade práctica á idea estimei que cumpría recabar da Academia Galega que a fixese 
súa. Con este fin redactei un escrito explicando os motivos que xustificaban o proxecto. 
Como era preceptivo que o asinasen tres numerarios, convidei a dous moi afíns a que me 
acompañasen coa sinatura. Amosáronse escépticos sobre a eficacia do que eu tentaba e 
negáronse a subscribir a demanda. Pero non me desanimou a negativa. Teimoso no 
propósito, recorrín a Gómez Román e a Ferro Couselo, que aceptaron compracidos a 
invitación. Coa sinatura de todos tres presentamos a proposta á Corporación académica o 
20 de marzo de 1963.

Na xunta xeral ordinaria do 28 de abril, a Academia resolveu por unanimidade aprobar a 
proposta de declaración do Día das Letras Galegas o 17 de maio de cada ano. Comunicouse 
de contado o acordo ó Ministerio de Información, solicitándolle a oportuna autorización 
para lle dar cumprimento. Recibiuse axiña notificación telegráfica da Dirección Xeral, 
dando por autorizada a iniciativa académica. O feito tivo notorio significado, porque 
permitiu celebrar oficial e popularmente a aparición do primeiro libro universal en lingua 
galega da época contemporánea. Así como tamén a calidade eximia da poeta, a virtude 
daquela chama, que acendeu coa súa delicada, ferida, voz.

Desde entón vense adicando a festividade a sucesivas figuras. Nomes e obras de maior ou menor relevo, 
mesmo algúns esquecidos das xentes, cobraban así actualidade, esparexemento, estudio. Escritores e 
libros mergullados na historia ou nun pasado inmediato, andaban a rexurdir en cumprida valoración. 
Estábase a encher dese xeito a vida contemporánea de sombras exemplares que serviron a Galicia a 
través da lingua propia. Ó lles render ós mortos fieis a homenaxe debida, actualizando a súa obra, 
axudábase a que o noso compás non perdese rumbo de continuidade.

Francisco Fernández del Riego. Camiño andado. Vigo: Galaxia, 2003, páx. 151-153  

A HISTORIA DO DÍA DAS LETRAS GALEGAS
UNHA OLLADA DESDE A CASA GALEGA DA CULTURA

O Día das Letras é unha data consagrada á exaltación e promoción da nosa literatura e da nosa lingua 
arredor da cal se celebran no noso país, e no estranxeiro, numerosas producións e eventos culturais de 
homenaxe á figura escollida. O 20 de marzo de 1963, coincidindo co centenario da publicación de Cantares 
Gallegos, de Rosalía de Castro, os académicos de número [da Real Academia Galega] Francisco Fernández 
del Riego, Manuel Gómez Román e Xesús Ferro Couselo propuxeron a celebración do Día das Letras 
Galegas nun escrito presentado á Academia (...).  
O 28 de abril do mesmo ano, en Xunta ordinaria, a Academia resolveu, por unanimidade, aprobar esta 
proposta e declarar Día das Letras Galegas o 17 de maio de cada ano. Tratándose, xa que logo, do 
centenario da súa obra, foi Rosalía de Castro a primeira homenaxeada á que continuarían, desde esa data 
e sen interrupción, outras moitas figuras senlleiras da nosa cultura, elixidas en Xunta 
Ordinaria pola Academia, como se recolle nos seus Estatutos (...). 
Desde 1991, dezaoito anos despois da súa institución, o Día das Letras Galegas é 
festividade oficial en Galicia. Constitúe, ademais, a meirande conmemoración da nosa 
cultura e, arredor dela, desenvólvense numerosos actos organizados non só desde a 
Academia, senón tamén desde a Xunta de Galicia, os concellos, os centros de ensino e 
outras entidades ou agrupacións civís que participan, en conxunto, no labor de coñecer, 
honrar e difundir a memoria e a obra da persoa homenaxeada.
      (Fonte: Web da Real Academia Galega)

A Fundación Penzol quere sumarse este ano a tan importante efeméride cunha mostra na 
que se dean a coñecer e poñan en valor diferentes documentos e materiais dos seus fondos 
relacionados con esta data, ao cumprírense 55 anos e 56 conmemoracións do Día das 
Letras Galegas. Entre eles salienta, pola súa vistosidade, a nosa colección de carteis de 
diversa procedencia, elaborados ao longo destas conmemoracións anuais.    

Contido da exposición:

Ademais de contar con tres paneis informativos, a mostra, cunha atención especial á  
cidade de Vigo, está organizada arredor de dous tipos de materiais:

- Unha ampla selección dos devanditos carteis alusivos á temática que nos ocupa, pendurados nas paredes 
e presentados, na medida do posible, por décadas dende o inaugural do 1963 ata algún do presente 2018. 

- Complementariamente, unha serie de pezas, xeradas tamén en torno ás sucesivas celebracións: folletos 
cos programas dos actos, catálogos de exposicións, publicidade das editoriais, fotos de época, tarxetóns e 
marcapáxinas, retallos de prensa e, excepcionalmente, algunha publicación especial ou suplemento de 
xornal, así como outros obxectos en diferentes soportes, todos eles distribuídos en mesas-vitrinas. Cun 
espazo específico para María Victoria Moreno, a homenaxeada deste ano. 






